ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՄԱՐՏԻ 26-Ի N 355-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Անհրաժեշտությունը
Նախագծի մշակումը պայմանավորված է ՀՀ կառավարության 2020 թվականի մարտի 26-ի N 355-Լ որոշմամբ հաստատված «Արտադրողականության խթանման նպատակային ծրագրի» շարունակական և արդյունավետ իրականացումն ապահովելու անհրաժեշտությամբ, ինչպես նաև ծրագրի իրականացման ընթացքում ի հայտ եկած գործառութային և վարչարարական կարգավորումների հստակեցմամբ։
2. Ընթացիկ իրավիճակը և խնդիրները
Ծրագիրը մեկնարկելով 2020 թ․-ից, կարճ ժամանակում դարձավ տնտեսավարողների կողմից լայնորեն կիրառվող ֆինանսական գործիք։ 2025 թ․ երրորդ եռամսյակի դրությամբ  ձևավորվել է շուրջ 430 մլրդ դրամի վարկային/լիզինգային պորտֆել, որից 70 %-ը լիզինգ է, իսկ 30 %-ը՝ վարկ։ Այս համամասնությունը ցույց է տալիս տնտեսավարողների նախընտրությունը՝ առավել ճկուն և արագ կիրառելի ֆինանսական գործիքներից օգտվելու և արտադրական հզորությունների արդիականացման հարցում։
Ծրագրի իրականացման արդյունքում արձանագրվել են մի շարք դրական ցուցանիշներ, մասնավորապես՝
· շահառուների շրջանակի ընդլայնում և ակտիվ մասնակցություն,
· նոր մեքենասարքավորումների ձեռքբերում և արտադրական կարողությունների արդիականացում,
· մարզերում աշխատատեղերի աճ,
Միևնույն ժամանակ, ծրագրի ծավալների աճը և ֆինանսական գործառնությունների բազմազանությունը պայմանավորել են սուբսիդավորման գործընթացի վարչարարական հստակեցման և ֆինանսական բեռի առավել կանխատեսելի կառավարման անհրաժեշտությունը։
3. Կարգավորման առարկան և բնույթը
Նախագծով առաջարկվում է՝
1. Լրացնել N 355-Լ որոշման N 1 հավելվածը նոր 7.1 կետով, որով սահմանվում է սուբսիդավորման հայտերի ներկայացման հստակ ժամկետը և ձևաչափը՝ նպատակ ունենալով ապահովել սուբսիդավորման գործընթացի պատշաճ կազմակերպումը, տվյալների ժամանակին ներկայացումը և վարչարարական ռիսկերի նվազեցումը։
2. Վերախմբագրել 9-րդ և 10-րդ կետերը՝ սահմանելով սուբսիդավորման չափերը՝ ըստ վարկի կամ լիզինգի արժույթի (ՀՀ դրամ կամ արտարժույթ) և նպատակի, ինչը միտված է սուբսիդավորման համակարգի միատեսակ և կանխատեսելի կիրառմանը։
3. 16-րդ կետում ծրագրի գործողության ժամկետը երկարաձգել մինչև 2026 թվականի դեկտեմբերի 31-ը՝ ապահովելու ծրագրի շարունակական իրականացումը և ստանձնված պարտավորությունների ամբողջական կատարումը։
4. Ակնկալվող արդյունքը
Առաջարկվող փոփոխությունների ընդունմամբ ակնկալվում է ստեղծել պայմաններ ծրագրի կայուն և կանխատեսելի իրականացման համար։ Կարգավորման արդյունքում կբարելավվի ֆինանսական միջավայրի մրցակցային դինամիկան, կբարձրանա վարկային ռեսուրսների հասանելիությունը, կապահովվի սուբսիդավորման գործընթացի թափանցիկությունն ու վերահսկելիությունը:
5. Ֆինանսական գնահատական
Նախագծով առաջարկվող փոփոխությունները չեն ենթադրում ծրագրի ֆինանսավորման տրամաբանության փոփոխություն, այլ ուղղված են ֆինանսական բեռի առավել արդյունավետ կառավարմանը և բյուջետային միջոցների նպատակային օգտագործման ապահովմանը։
6. Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները
Նախագծի ընդունումը կարող է բերել պետական բյուջեի ծախսերի կարճաժամկետ ավելացման, սակայն երկարաժամկետ կտրվածքով այն կնպաստի եկամուտների կայուն աճին և հարկային բազայի ընդլայնմանը։
7. Կապը ռազմավարական փաստաթղթերի հետ
Նախագիծը համահունչ է ՀՀ կառավարության 2021 թվականի նոյեմբերի 18-ի N 1902-Լ որոշմամբ հաստատված Կառավարության ծրագրի «Տնտեսություն» բաժնի նպատակներին, ինչպես նաև «Հայաստանի վերափոխման ռազմավարություն 2050»-ում ամրագրված արտադրողականության բարձրացման և տնտեսության մրցունակության ամրապնդման ուղղություններին։

